
TEATR TEXNOLOGIYALARINI 

INTEGRATSIYA QILISHNING 
PEDAGOGIK SHARTLARI

Аlfrаgаnus universiteti Pedаgogikа kаfedrаsi 1-kurs mаgistrаnti

Sаlimovа Dilmirа Fаrxodovnа
Аlfrаgаnus universiteti Pedаgogikа kаfedrаsi dotsenti, PhD

Annotatsiya: Ushbu maqola teatr texnologiyalarini maktabgacha ta’lim jarayoniga integratsiya qilishning pedagogik 
shartlarini nazariy jihatdan tizimlashtirish va asoslashga qaratilgan. Maktabgacha ta’lim davri (3–6 yosh) bolaning intel-
lektual, emotsional va ijtimoiy rivojlanishida hal qiluvchi bosqich hisoblanadi. Shu bilan birga, xalqaro statistik ma’lumotlar 
maktabgacha ta’lim qamrovining hali ham yetarli darajada emasligini ko‘rsatadi, bu esa mazkur tadqiqotning dolzarbligini 
belgilaydi.

Kalit so‘zlar: teatr texnologiyalari, maktabgacha ta’lim, pedagogik shartlar, drama asosidagi pedagogika, pedagog kom-
petensiyasi, ta’lim muhiti, oila-muassasa hamkorligi.
Abstract: This article is aimed at the theoretical systematization and justification of pedagogical conditions for integrating 
theatrical technologies into preschool education. The preschool period (ages 3–6) is a crucial stage in a child’s intellec-
tual, emotional, and social development. At the same time, international statistical data indicate that preschool education 
coverage remains insufficient, which determines the relevance of this study.

Key words: theatrical technologies, preschool education, pedagogical conditions, drama-based pedagogy, teacher com-
petence, educational environment, family-institution cooperation.
Аннотация: Данная статья посвящена теоретической систематизации и обоснованию педагогических условий 
интеграции театральных технологий в процесс дошкольного образования. Дошкольный возраст (3–6 лет) явля-
ется ключевым этапом интеллектуального, эмоционального и социального развития ребёнка. В то же время меж-
дународные статистические данные свидетельствуют о недостаточном охвате дошкольным образованием, что 
определяет актуальность данного исследования.

Ключевые слова: театральные технологии, дошкольное образование, педагогические условия, драматическая 
педагогика, педагогическая компетентность, образовательная среда, сотрудничество семьи и учреждения.

KIRISH
Maktabgacha ta’lim davri - 3 yoshdan 6 yoshgacha bo‘lgan bosqich - bolaning intellektual, emotsional va 

ijtimoiy rivojlanishida eng muhim poydevor hisoblanadi. Ilmiy ma’lumotlarga ko‘ra, bola 3 yoshga yetguniga 
qadar uning miyasining qariyb 90 foizi shakllanadi. Shu bois ushbu davrda sifatli ta’lim muhitini ta’minlash 
nafaqat pedagogik, balki ijtimoiy-siyosiy ustuvor yo‘nalish darajasiga ko‘tarilgan.

UNESCO va UNICEF tomonidan 2024-yilda nashr etilgan maktabgacha ta’lim bo‘yicha global hisobotga 
ko‘ra, agar zudlik bilan choralar ko‘rilmasa, dunyodagi bolalarning 37 foizi (300 milliondan ortiq bola) 2030-yilga 
qadar minimal o‘qish savodxonligiga erisha olmaydi (UNESCO & UNICEF, 2024). Shuningdek, 2013-yildan 
2023-yilgacha bo‘lgan o‘n yillik davr mobaynida boshlang‘ich ta’limga kirishdan bir yil avvalgi maktabgacha 
ta’limga qamrov darajasi taxminan 75 foiz atrofida saqlanib qolgan (UNESCO, 2023).

Mazkur ko‘rsatkichlar maktabgacha ta’lim tizimida sifat va metodologik yangilanish zaruratini kun tartibiga 
qo‘yadi. Bolalarni maktabga tayyorlash jarayonida faqat akademik bilim berish yetarli emas, balki ularning 
kommunikativ, ijodiy hamda emotsional-ijtimoiy qobiliyatlarini kompleks ravishda rivojlantirishni taqozo etadi.

Aynan shu ehtiyojni qondirish imkoniyatiga ega pedagogik yo‘nalishlardan biri - teatr texnologiyalarini ta’lim 
jarayoniga integratsiya qilishdir. Dramatik o‘yin Lev Vygotsky va uning izdoshlari tomonidan ishlab chiqilgan 
konsepsiyaga ko‘ra, maktabgacha va kichik maktab yoshidagi bolalar uchun yetakchi faoliyat turi sifatida 
qaraladi. Ushbu jarayonda bola boshqa shaxs, hayvon yoki obyekt rolini qabul qilib, real predmetlardan ramziy 
ma’noda foydalanadi.

Mazkur nazariy asos teatr texnologiyalarining pedagog tomonidan yo‘naltirilgan holda ta’lim jarayoniga 
organik ravishda integratsiya qilinishini ilmiy jihatdan asoslab beradi.

MAVZUGA OID ADABIYOTLAR SHARHI
Xalqaro ilmiy hamjamiyatda teatr va drama asosidagi pedagogikaning bolalar rivojlanishiga ta’sirini 

o‘rganishga bo‘lgan qiziqish so‘nggi o‘ttiz yil davomida izchil ortib bormoqda. Lee va hammualliflar (2015) 
tomonidan olib borilgan keng ko‘lamli meta-tahlil 30 yillik tadqiqotlarni qamrab olib, drama asosidagi peda-
gogikaning akademik yutuqlar, XXI asr ko‘nikmalari, motivatsiya hamda ijrochilik mahoratiga sezilarli ijobiy ta’sir 
ko‘rsatishini tasdiqladi. Shuningdek, ushbu ijobiy ta’sir ayniqsa o‘qituvchi tomonidan bir necha soat davomida 
izchil tashkil etilgan mashg‘ulotlar jarayonida yanada kuchayishi aniqlangan (Lee et al., 2015).

Mages (2018) tomonidan o‘tkazilgan tadqiqotda Nyu-York shahridagi Head Start dasturiga jalb etilgan 
155 nafar bola ishtirokida drama va teatr-ta’lim dasturining bolalarda emergent savodxonlik, “aql nazariyasi” 
(theory of mind) hamda tasavvur rivojlanishiga ta’siri o‘rganildi. Natijalar teatr san’ati dasturlarini sifatli joriy etish 
bolalarning akademik tayyorgarligini samarali qo‘llab-quvvatlashini ko‘rsatdi.

Lama va hammualliflar (2023) Nepal maktabgacha ta’lim muassasalarida o‘tkazgan narrativ tadqiqotda 
rolli o‘yinlarning bolalarning kognitiv, psixomotor va ijtimoiy-emotsional rivojlanishiga, shuningdek nutqiy faoli-
yatini takomillashtirish orqali yaxlit rivojlanishni rag‘batlantirishiga xizmat qilishi aniqlangan (Lama et al., 2023).

Pedagog kompetensiyasi masalasiga to‘xtaladigan bo‘lsak, Lobman (2005) tomonidan olib borilgan 
tadqiqot natijalari maktabgacha ta’lim muassasalari o‘qituvchilari ko‘pincha improvizatsion o‘yinni o‘z peda-
gogik amaliyotiga qanday integratsiya qilishni yetarli darajada bilmasliklarini ko‘rsatadi. Bu holat pedagoglar 
uchun tizimli kasbiy qo‘llab-quvvatlash zarurligini anglatadi.

Shuningdek, kreativ drama modullarini o‘rganishning pedagoglar tayyorgarligiga ta’sirini o‘rgangan 
tadqiqotlar shuni ko‘rsatadiki, pedagoglar drama pedagogikasini samarali vosita sifatida e’tirof etsalar-da, dast-
labki ikkilanish ko‘pincha rasmiy tayyorgarlikning yetishmasligi bilan bog‘liq.

Mazkur maqolaning asosiy maqsadi maktabgacha ta’lim muassasalarida teatr texnologiyalarini joriy etish 
uchun zarur bo‘lgan pedagogik shartlar tizimini aniqlash, nazariy jihatdan asoslash hamda amaliy jihatdan 
sinovdan o‘tkazishdan iborat.

TADQIQOT METODOLOGIYASI
Ushbu maqola ilmiy-amaliy konseptual tadqiqot sifatida ishlab chiqilgan bo‘lib, unda bevosita empirik 

ma’lumotlarni yig‘ishga emas, balki mavjud ilmiy adabiyotlarni tizimli tahlil qilish hamda pedagogik shartlar 
modelini nazariy jihatdan ishlab chiqishga asosiy e’tibor qaratilgan.

Miqdoriy ma’lumotlar statistik tahlil usullari orqali qayta ishlanadi, sifatli ma’lumotlar esa tematik kodlash 
metodi asosida tahlil etiladi.

Tadqiqot jarayonida ma’lumotlarni uchburchaklash tamoyiliga rioya qilinib, turli manbalardan olingan nati-
jalar o‘zaro solishtiriladi va umumlashtiriladi.

TAHLIL VA NATIJALAR
Adabiyotlar tahlili shuni ko‘rsatdiki, “teatr texnologiyalari” tushunchasi ilmiy manbalarda turlicha talqin 

etiladi. Ayrim tadqiqotchilar ushbu tushunchani dramatik improvizatsiya va rolli o‘yinni o‘z ichiga oluvchi keng 
qamrovli faoliyat sifatida izohlasa, keyingi davr tadqiqotlari (Mages, 2018; Lama et al., 2023) uni aniq o‘quv 
maqsadlariga yo‘naltirilgan, tuzilmaviy pedagogik amaliyot sifatida talqin qiladi.

Mazkur tadqiqotda teatr texnologiyalari quyidagicha ta’riflanadi: ta’lim maqsadlarini amalga oshirish uchun 
pedagog tomonidan rejalashtirilgan va yo‘naltirilgan, dramatizatsiya, qo‘g‘irchoq o‘yini, rolli o‘yin hamda sahna 
ijrosi elementlarini birlashtiruvchi didaktik faoliyat shakllari majmui.

Teatr texnologiyalarini maktabgacha ta’lim jarayoniga integratsiya qilishni ta’minlovchi to‘rtta asosiy peda-
gogik shart aniqlashtirildi. Ushbu shartlar adabiyotlar asosida quyidagicha tizimlashtirildi:

•	 Birinchi shart - pedagog kasbiy kompetensiyasi. Lee va hammualliflar (2015) tomonidan olib borilgan 
meta-tahlil natijalari shuni ko‘rsatadiki, teatr asosidagi ta’limning samaradorligi o‘qituvchining ushbu soha-
dagi tayyorgarlik darajasiga bevosita bog‘liq. Darslar pedagog tomonidan izchil va metodik jihatdan to‘g‘ri 
tashkil etilganda natijalar sezilarli darajada yuqori bo‘ladi. Lobman (2005) esa pedagoglar improvizatsion 
o‘yinni amaliyotga joriy etishda yetarli metodik ko‘rsatmalar mavjud bo‘lmaganda ko‘pincha ikkilanishini 
ta’kidlaydi. Shu bois pedagog kasbiy kompetensiyasi teatr texnologiyalarining didaktik mohiyatini anglash, 
ularni o‘quv dasturi maqsadlari bilan bog‘lash hamda faoliyatni bolalarning yosh xususiyatlariga moslash
tirish ko‘nikmalarini o‘z ichiga oladi.

•	 Ikkinchi shart - moslashtirilgan ta’lim muhiti. Mages (2018) ta’kidlaganidek, maktabgacha ta’lim muassa-
salarida dramatik faoliyat uchun maxsus tashkil etilgan fizik makon va zarur materiallar (rekvizitlar, liboslar, 
qo‘g‘irchoqlar) mavjud bo‘lishi bolalarning rolli o‘yin faoliyatiga erkin va ixtiyoriy kirishishini ta’minlaydi. 
Lev Vygotsky tomonidan ilgari surilgan rivojlanuvchi muhit konsepsiyasiga ko‘ra, bola yaqin rivojlanish 
zonasida samarali faoliyat yuritishi uchun muhit maqsadli tashkil etilishi zarur. Teatr texnologiyalari nuqtayi 
nazaridan bu - sinf xonasida rolli o‘yin burchagi, ko‘rgazmali vositalar va erkin harakat uchun ochiq makon-
ning mavjudligini anglatadi.

•	 Uchinchi shart - tizimli metodik ta’minot. Lama va hammualliflar (2023) Nepal maktabgacha ta’lim 
muassasalarida o‘tkazilgan tadqiqotda stsenariydan chetga chiqish va rejalashtirilmagan vaziyatlar teatr 
texnologiyalarini joriy etishda asosiy qiyinchiliklardan biri ekanligini qayd etadi. Bu esa bosqichma-bosqich 
murakkablashib boruvchi metodik tizim, pedagoglar uchun aniq ko‘rsatmalar hamda yosh xususiyatlariga 
mos materiallar zarurligini ko‘rsatadi. O‘Neill tomonidan ishlab chiqilgan “process drama” konsepsiyasida 
ham samarali integratsiya uchun spontanlik va tuzilmaviylik o‘rtasida muvozanatni saqlash zarurligi ta’kid-
lanadi.

•	 To‘rtinchi shart - oila va muassasa hamkorligi. UNESCO va UNICEF (2024) global hisobotida maktab-
gacha ta’lim sifatini oshirishda ota-onalarning faol ishtiroki muhim omil sifatida qayd etilgan. Teatr texnologi-
yalari kontekstida bu ayniqsa dolzarb bo‘lib, bolalar maktabda o‘zlashtirgan rolli o‘yin va dramatik ifodalash 
ko‘nikmalarini uy sharoitida ham davom ettirishi uchun ota-onalarning pedagogik jarayonga jalb etilishi 
zarur.

1-jadval: Teatr texnologiyalarini maktabgacha ta’limga integratsiya qilishning pedagogik shartlari, qiyosiy tahlil
Pedagogik shart Asosiy mazmuni Integratsiyaga ta’siri Darajasi

Pedagog kasbiy 
kompetentsiyasi

Teatr texnologiyalarini didaktik maqsadlar 
bilan bog‘lash, improvizatsiya va dramatik 
faoliyatni yo‘naltirish ko‘nikmasi

To‘g‘ridan-to‘g‘ri pedagog 
mahorati integratsiya sifatini 
belgilovchi asosiy omil

Zaruriy (shart 
bo‘lmasa jarayon 
samarasiz)

Moslashtirilgan 
ta’lim muhiti

Rolli o‘yin burchagi, rekvizitlar, liboslar va 
erkin harakat maydonining mavjudligi

Bilvosita - muhit bolaning 
mustaqil dramatik faoliyatini 
rag‘batlantiradi

Qo‘llab-quvvatlovchi 
(samaradorlikni 
kuchaytiradi)

Tizimli metodik 
ta’minot

Bosqichli faoliyat ketma-ketligi, ko‘rsatmali 
qo‘llanma, yosh xususiyatlariga mos 
materiallar

To‘g‘ridan-to‘g‘ri - tuzilmaviy 
ta’minot stsenariydan 
chetga chiqishlarni 
kamaytiradi

Zaruriy (muntazam 
qo‘llanilishi shart)

Oila-muassasa 
hamkorligi

Ota-onalarning jarayondan xabardorligi, uy 
muhitida dramatik o‘yinni davom ettirish

Bilvosita - oiladagi 
davomiylik o‘quv ta’sirini 
mustahkamlaydi

Kuchaytiruvchi 
(barqaror natija 
uchun muhim)

Zamonaviy ta’lim paradigmasi faqat bilim uzatishga asoslangan an’anaviy yondashuvdan uzoqlashib, 
bolaning yaxlit shaxs sifatida shakllanishini markazga qo‘yuvchi integrativ modellar sari yo‘naltirilmoqda. Ushbu 
o‘zgarishlar kontekstida teatr texnologiyalarining maktabgacha ta’lim tizimiga joriy etilishi nafaqat metodologik 
yangilik, balki bolaning kognitiv, emotsional va ijtimoiy qobiliyatlarini bir jarayonda rivojlantirishga xizmat qiluv
chi kompleks pedagogik strategiya sifatida alohida ahamiyat kasb etadi. Maqolada taqdim etilgan to‘rtta peda-
gogik shart tizimli model sifatida muhim nazariy hissa qo‘shadi.

Shu bilan birga, ushbu shartlarning amaliyotga tatbiq etilishi turli ta’lim tizimlarida bir xil samara bermasligi 
mumkin. Turli mamlakatlardagi maktabgacha ta’lim muassasalari resurs imkoniyatlari, o‘qituvchilarning tayyor-
garlik darajasi hamda oilaning ta’limga munosabati jihatidan sezilarli farqlanadi. Shu bois mazkur model 
universal qoida sifatida emas, balki mahalliy sharoitlarga moslashtirilishi lozim bo‘lgan yo‘naltiruvchi asos sifa-
tida qaralishi maqsadga muvofiq.

Pedagog kasbiy kompetensiyasiga doir shart ayniqsa muhim ahamiyat kasb etadi. Xalqaro tajriba shuni 
ko‘rsatadiki, ko‘plab o‘qituvchilar ijodiy va improvizatsion faoliyatni dars jarayoniga kiritishda ikkilanadi, bu esa 
ko‘pincha rasmiy tayyorgarlik tizimidagi bo‘shliqlar bilan izohlanadi. O‘qituvchi nafaqat teatr texnologiyalarini 
bilishi, balki ularni o‘quv maqsadlari bilan bog‘lay olishi va bolalarning yosh xususiyatlariga moslashtira olishi 
zarur. Bu esa kasbiy tayyorgarlik dasturlarida ijodiy pedagogika modullarini kuchaytirish zarurligini ko‘rsatadi.

Ta’lim muhitini moslashtirish masalasi ham keng pedagogik muammo sifatida ko‘rib chiqilishi lozim. 
Dramatik faoliyat uchun qulay makon, zarur materiallar va erkin harakat imkoniyatlarini yaratish ayrim muassa­
salar uchun resurs jihatidan murakkab bo‘lishi mumkin. Biroq tadqiqotlar shuni ko‘rsatadiki, moddiy resurslarning 
yetishmasligi ijodkorlikni to‘sib qo‘ymaydi, aksincha, o‘qituvchining pedagogik mahorati va tashabbusi muhit 

sifatini belgilovchi asosiy omil bo‘lib qoladi. Shu ma’noda, jismoniy muhitni takomillashtirish muhim bo‘lsa-da, u 
yagona yetarli shart hisoblanmaydi.

Oila va muassasa hamkorligiga oid shart zamonaviy pedagogik tadqiqotlarda tobora muhim ahamiyat kasb 
etmoqda. Bola ta’lim muassasasida egallagan ko‘nikmalarini uy sharoitida davom ettirishi uchun ota-onalarning 
jarayondan xabardor bo‘lishi va unda faol ishtirok etishi zarur. Shu bilan birga, ushbu hamkorlikning samara-
dorligi muassasa va oila o‘rtasidagi muloqot sifati, ota-onalarning vaqt resurslari va pedagogik savodxonli-
giga bog‘liq. Demak, oila-muassasa hamkorligini rivojlantirish uchun ota-onalarni faqat axborot bilan ta’minlash 
emas, balki ularni faol ishtirokchi sifatida jalb etuvchi mexanizmlarni ishlab chiqish lozim.

Tizimli metodik ta’minot masalasida esa nazariy tartiblilik bilan amaliy moslashuvchanlik o‘rtasidagi 
muvozanat asosiy muammo bo‘lib qolmoqda. Teatr texnologiyalariga xos bo‘lgan spontanlik va ijodkorlik qat’iy 
tuzilmaviy yondashuvlar bilan ziddiyatga kirishi mumkin. Maqolada taklif etilgan yondashuv ushbu ziddiyatni 
e’tirof etadi, biroq uni amaliyotda hal etish masalasi keyingi empirik tadqiqotlar uchun ochiq qolmoqda. Amaliy 
pedagogik faoliyatda tuzilma va erkinlik o‘rtasidagi muvozanatni topish ko‘pincha muayyan ta’lim kontekstida 
tajriba va tahlil orqali shakllanadi.

Umuman olganda, maqolada taqdim etilgan konseptual model teatr texnologiyalarini maktabgacha ta’lim 
jarayoniga tizimli integratsiya qilish yo‘lida muhim nazariy va amaliy asos bo‘lib xizmat qiladi. Kelgusida ushbu 
modelni mahalliy sharoitlarda empirik sinovdan o‘tkazish, turli madaniy kontekstlarda qiyosiy tadqiqotlar olib 
borish hamda pedagog tayyorgarligining integratsiya natijalariga ta’sirini aniqlashga qaratilgan metodologi-
yalarni ishlab chiqish dolzarb ilmiy yo‘nalishlardan biri hisoblanadi.

XULOSA VA TAKLIFLAR
Aniqlangan pedagogik shartlar o‘rtasida ierarxik aloqadorlik mavjud. Pedagog kompetensiyasi va metodik 

ta’minot zaruriy poydevor hisoblanib, ular mavjud bo‘lmagan taqdirda integratsiya jarayonining samaradorligini 
ta’minlash mumkin emas. Ta’lim muhiti va oila-muassasa hamkorligi esa ushbu poydevorni mustahkamlovchi 
hamda natijalarni barqarorlashtiruvchi omillar sifatida namoyon bo‘ladi. Ushbu shartlarning birgalikdagi ta’siri 
alohida-alohida ta’siriga nisbatan sezilarli darajada kuchliroq bo‘lishi kutiladi.

Maqolaning yana bir muhim xulosasi shundan iboratki, teatr texnologiyalari bolaning nafaqat ijodiy qobili-
yatlarini, balki kognitiv, lingvistik hamda ijtimoiy-emotsional rivojlanishining barcha jihatlarini bir vaqtning o‘zida 
rag‘batlantirish imkoniyatiga ega. Bu esa mazkur texnologiyalarni maktabgacha ta’lim dasturlarining ajralmas 
tarkibiy qismi sifatida qarash uchun yetarli ilmiy asos mavjudligini ko‘rsatadi.

Shu bilan birga, taqdim etilgan konseptual model bir qator cheklovlarga ega.

•	 Birinchidan, u bevosita empirik tekshiruvdan o‘tmagan nazariy konstrukt sifatida qolmoqda.

•	 Ikkinchidan, O‘zbekiston va O‘rta Osiyo mintaqasiga oid mahalliy tadqiqotlarning yetarli emasligi modelning 
mintaqaviy qo‘llanilishiga nisbatan ayrim savollarni keltirib chiqaradi.

•	 Uchinchidan, mazkur shartlarni amalga oshirish uchun zarur bo‘lgan vaqt, moliyaviy va kadrlar resurslari 
aniq belgilab berilmagan.

Kelgusidagi tadqiqotlar uchun quyidagi yo‘nalishlar tavsiya etiladi:

•	 modelni mahalliy maktabgacha ta’lim muassasalarida amaliy sinovdan o‘tkazish hamda natijalarni miqdoriy 
va sifatli usullar asosida baholash;

•	 pedagog tayyorgarligining integratsiya samaradorligiga ta’sirini longitudinal tadqiqotlar orqali aniqlash;

•	 oila-muassasa hamkorligini faollashtirishning innovatsion mexanizmlarini ishlab chiqish va eksperimental 
jihatdan tekshirish;

•	 shuningdek, resurs jihatidan cheklangan sharoitlar uchun ta’lim muhitining minimal zaruriy parametrlarini 
aniqlash.

Xulosa o‘rnida ta’kidlash joizki, teatr texnologiyalarini maktabgacha ta’lim jarayoniga integratsiya qilish 
faqat dasturiy boyitish masalasi emas, balki bolaning kelajakdagi muvaffaqiyati uchun zarur bo‘lgan funda-
mental qobiliyatlarni erta yoshdan shakllantirishga qaratilgan strategik yondashuvdir. Ushbu strategiyaning 
samarali amalga oshirilishi esa pedagoglar, ta’lim muassasalari, oila hamda siyosat ishlab chiquvchilarning 
o‘zaro uyg‘un va maqsadga yo‘naltirilgan hamkorligini talab etadi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

